
Personalia 

Eareleden 

Aafje Miedema - Loonstra. 

Hennie Wiersma - Wiersma 

Lammert Toering 

Theun Ruim 

Bestjoer 
 
Foarsitter: Henk de Boer De Wezeboom 4, 6971  HP  Brummen 
 06-53929111 henkank.deboer48@kpnmail.nl 
 
Skriuwer: Gerrit Stegenga Germanenlaan 26, 7312 JA Apeldoorn,  
 055-3556700 

fierfanhus.apeldoorn@gmail.com  
 
Skathâlder:  fakatuere 
  
 
2e Foarsitter: fakatuere 
 
 
Lid:  Froukje de Wilde – Witteveen  Rentmeesterhof 7, 6961 DB  Eerbeek 
 0313-654859, witwil1940@gmail.com 
 
Lid / ferlotting: Lammert van der Meulen De Parkelaar 11, 7339 JC Ugchelen,  
 055-5341500 

lammervandermeulen@kpnmail.nl 
 
Lid gastfrou: Atsje Roorda - Kooistra  Jacobus Meijlinkstraat 18, 7425 SM Deventer 
 0570-591174 
 

Kritemeilibjen 

 

It Kritemeilibjen wol graach op ‘e hichte hâlden wurde fan sykte, ûngemak, en 

jubileums. Dan kinne wy meilibje troch in tillefoantsje, in kaartsje of in bisite. 

 

Hennie Wiersma Waagmeesterhoeve 509, 7326 RZ  Apeldoorn,  

 055-5337614 

 

Jose Bonder Arbeidstraat 12, 7311 CT Apeldoorn,  

 055- 5223656 

 

Sietske Stegenga Germanenlaan 26, 7312 JA  Apeldoorn,  

 055-3556700 

 

By de foto op de foarside: de tjerke mei it glêzen dak yn Boalsert 

Fan de foarsitter        Henk de Boer 
 
De simmer is omtrint foarby, de meteorologyske hjerst is begûn. It kriteseizoen likegoed ek. 
Ein septimber de earste kritemiddei en ein oktober de twadde. Oan it waar is it net te 
fernimmen dat de simmer foarby is. No’t ik dit sit te typen (9 septimber) is it mear as 30 
graden. Hiel apart sa’n waarme neisimmer. Ik hoopje dat jim allegear in goeie simmer hân ha 
sûnder meleur. It waar foel net altyd ta, mar moai, dat wy dêr sels neat oan dwaan kinne. Op 
sneon 16 septimber ha wy it 100-jierrich bestean fierd fan it Frysk Boun om Utens yn Swol. 
Fierderop stiet in ferslagje fan dit barren. De belangstelling hjirfoar fan leden fan Fier fan Hûs 
út Apeldoorn wie net grut. Komt dochs troch de beheinde mooglikheid fan reizgjen fan in 
protte fan ús leden. We wurde âlder en dat jout beperkings.  
  Hoe lang sil ‘Fier fan Hûs’ noch bestean? It ledetal rint stadichoan tebek, dus ek de 
belangstelling foar de kriteaktiviteiten. De lêste gearkomste, fan needs op sneontejûn, dêr 
wienen rom tritich leden presint. Mei sokke lytse tallen is it net mear ferantwurde (djoere) 
selskippen komme te litten. Mar dochs ha wy it frouljuskoar ‘Tûzen Triennen’ útnoege om ús 
te fermeitsjen. Se ha in jier as wat lyn ek bij ús west en dat hat doe wakker foldien. Dus kom 
hooplik allegear nei De Duiker. En op 9 maart komt Noordenbos & Ko op besite bij ús. Wy 
hoopje, dat it no al goed giet, ommers ferline maitiid koe harren optreden fan needs net 
trochgean; doe hawwe we Hymphamp hân. 
  Dat der minder minsken op ús kriteaktiviteiten komme, dêr sitte wij oer yn, mar ek oer it tal 
bestjoersleden. It soe sa moai wêze as der in pear leden it bestjoer fersterkje woenen. 
 
Fan’t simmer ha wy geregeld yn Fryslân west. Inkelde wiken mei de karavan en út en troch 
by ús soan, skoandochter en bernsbern. Sij wenje yn Tsjom. Kinne jo dat ferhaal fan de 
tsjerketoer yn Tsjom? Dy toer, boud yn 1548, is de op ien nei heechste yn Fryslân. In jier as 
wat nei de bou wie it de heechste. Yn Âldeboarn woe men doe ek in tsjerketoer bouwe, mar 
dy moast heger wurde as dy fan Tsjom. Inkelde Aldeboarners reizgen nei Tsjom om de hichte 
fan de toer te mjitten. Mjitapperatuer wie der net en dus waard de toer opmetten mei in tou. 
De Tsjommers hienen dit yn’e rekken en namen de Âldeboarners mei nei de herberch. Doe’t 
se noflik bijioar sieten knipten in pear oare Tsjommers in meter fan it tou ôf. Sa bleau de toer 
fan Tsjom doe de heechste. Neitiid neamt men de Âldeboarners Tuorkemjitters en de 
Tjsommers Toutsjeknippers. 
 
Ik hoopje jim yn sûnens en leafst allegear te sjen op sneon 28 oktober. 
 
 

 
 

Spreuk: Hâld moed en hinnen, as jo dan de moed ferlieze, ha jo de hinnen noch. 
 



Fan de bestjoerstafel Gerrit Stegenga 
 
Spitigernoch hawwe 2 leden harren lidmaatskip opsein. It ledetal rint, ek troch ferstjerren, 
stadich efterút. 
Wy misse noch hieltyd in ponghâlder.. 
 
Wy hawwe yntusken de jiergearkomste efter de rêch en ek de earste gearkomste, mei de 
kontaktpersoanen en wat bingo. 
 
Foar yn it bûsboekje 
-28-10-2023: Kritemiddei yn De Duiker; start om 14.00 oere. Optreden fan frouljuskoor 

‘Tûzen Triennen’ 
- 13-01-2024: Nijjiersbesite yn Ugchelens Belang; stamppot ite; start om 15.00 oere.  
- 09-03-2024: Kritemiddei yn Ugchelens Belang; start 14.00 oere. Kabaret Noordenbos & Ko. 
- 14-04-2024: Ledegearkomste Fier fan Hûs yn De Duiker; start 14.00 oere; neitiid kwis mei 

Geritta Otten 
 
Ferhúsberjocht 
Gerrit en Sietske Stegenga binne ferhuze. 
Se wenje no op it adres: Germanenlaan 26, 7312 JA  yn Apeldoorn. 
Tillefoannûmer en e-mail binne gelyk bleaun.  
Hjirmei feroaret ek it skriuwersadres fan ús krite. 

 
 

 



Soms komme der dingen op jins paad.             Aukje de Boer-Holwerda 
 
Ik (Aukje de Boer) krige it folgjende mailtsje fan de foarsitter fan de Fryske krite:  
    
   “Mij belle frou Karin W. sij is fersoargende yn in ferpleechhûs. Yn dat ferpleechhûs yn 
Twello wennet in Fryske frou dy’t sa graach wer ris frysk prate woe. Ha jo de mooglikheid om 
dêr wat oan te dwaan? As dat sa is, wolle jo dan kontakt mei Karin opnimme, har 
telefoannumer is: 06 48 …401. 
      Freonlike groetnis Henk de Boer” 
 
   Fansels sil ik dêr even hinne en dat die ik fan’e moarn yn Vila Martha Flora bij ús yn Twello. 
Wij begroetten inoar yn it Frysk en der wie fuortendaalks in klik. De man (Wim) is 
dementerend, de frou is nog goed bij de tiid – beide 88 jier en se ha yn Dokkum wenne, ha in 
saak hân, en se wolle bijinoar bliuwe en dat kin bij Martha Flora. (Google mar ris, sa soe it 
mei elk moatte, 1 op 1 soarch en alles is mooglik). 
    Dokkum en Nijewier, dêr stie myn widze, it leit hast neist inoar, dus ik wit al in soad fan dy 
hoeke. Al pratende blykt dat it bedriuw fan myn âlden, transportbedriuw Holwerda, en de 
saak fan de man faak mei inoar wurke hawwe. De man knikte dan sa fan ja sa wie it, mar hij 
koe neat mear fertelle, der wie herkenning. De frou (Houkje) fertelde dan bygelyks: “jo pake 
Holwerda hie allegear jonges”. De twa oeren fleagen om, en de Fryske taal wie sa fertroud. It 
wie oandwaanlik dat hij hieltyd even nei har seach en sei: Houkje ik hâld fan dy en dan sei 
sij: “ Ik ek fan dij en dat witst do doch Wim”. De man dan wer: “ja,  dat wit ik mar ik sis it 
dochs mar even”. Mei triennen yn’e eagen ha ik dit 4X heard. 
   Bij it ôfskie mocht ik de oare deis werkomme, dat sil it net wurde, mar mei fjirtjin dagen 
doch ik it noch in kear. De minsken ha sa genoaten en ik wie bliid dat dit op myn paad kaam. 
Lytse muoite, grut gebaar. 
   Dit woe ik mei jim even diele. 
 
Leave groetenis, 
     Aukje de Boer Twello 
 
Hoe kaam Karin oan de foarsitter fan de Fryske Krite? 
Karin wennet yn Klarenbeek en dêr hong by ien it Fryske wimpel yn’e tún, se hat oanbelle en 
se krige de Út ’e Pinne mei nei hûs. Se mailde mij (Henk) en sa kaam it fia in mailberjocht bij 
my (Aukje). No leit it “Friese kriteblad” yn Martha Flora yn Twello bij it pear op ’e tafel mei in 
sirkel om myn namme: de sirkel is rûn. 
 
 

 
 



 

 

 

 

 

 

 

 

 

 



 
 

 

Oantekens Algemiene Ledegearkomste 2022 fan it Frysk Selskip “Fier fan Hûs”, 
Apeldoorn 

op 14 april 2023 yn de Duiker, Ugchelen 
 

 
1. Iepenjen  

Om 19.00 oere iepenet de foarsitter, Henk de Boer, de Algemiene Ledegearkomste oer it jier 
2023 fan it Frysk Selskip "Fier fan Hûs", yn de Duiker te Ugchelen.  
Oanwêzich binne Henk de Boer, foarsitter en ponghâlder (a.i.), en bestjoersleden Froukje de 
Wilde, Atsje Kooistra, Lammert v.d. Meulen en Gerrit Stegenga (skriuwer). 
Bestjoerslid Bero Postma is der net; syn sûnens lit it net mear ta. 
 
Der binne fierder 18 leden, dêrûnder de eareleden Aafje Miedema, Lammert Toering en 
Hennie Wiersma. Der binne gjin meldings fan ôfwêzigens. 
De foarsitter seit dat it in lyts groepke is, mar hy is bliid dat de oanwêzigen der binne. Nei 
koroana is it wer wat in ‘normale’ tiid wurden. Hjirmei is de gearkomste, dy’t giet oer it jier 
2022, iepene. 
 

2. Fêststellen fan de wurklist 
Oan ‘e wurklist wurdt punt 11.3 tahekke: it ôfgean fan de foarsitter, Henk de Boer. 
 

3. Meidielings 
Der binne gjin meidielings. 
De leden dy’t yn 2022 ferstoarn binne, wurde steand betocht. 
De oanwêziche eareleden, Aafje Miedema, Hennie Wiersma en Lammert Toering krije in 
spesjaal wolkom fan de foarsitter. 
 

4. Ynkommen en útgiene stikken 
Der binne gjin ynkommen en útgiene stikken dy’t yn de gearkomste neamd wurde moatte. 
 

5. Ynfentarisaasje punten fan omfreegjen (sjoch wurklistpunt 14) 
Der binne noch gjin minsken dy’t wat te freegjen hawwe. 
 

6. Oantekens fan de Algemiene Ledegearkomste fan 18-09-2021 (oer 2020) 
De oantekens steane yn de lêste Pinne. Der binne gjin fragen of opmerkings oer. 
Se wurde fêststeld mei tank oan de gearstaller. 
 

7. Evaluaasje fan it kritejier 2022 
It wie, neffens de foarsitter, in koart jier. Pas yn maaie begûn it wat rommer te wurden en koe 
der wat organisearre wurde. De ledegearkomste koe yn maaie hâlden wurde. 
De oanwêzigen fûnen it wol in goed kritejier. 
 

8. Jierferslaggen 
8.1. fan de skriuwer 

De gearkomste hat gjin fragen of opmerkings oer it jierferslach. It hat yn de lêste Pinne 
stien. It jierferslach wurdt fêststeld. 

8.2. fan de ponghâlder 
8.2.1. eksploitaasjerekken 2022 

Henk de Boer jout in taljochting op de sifers dy’t yn de gearkomste útdield 
binne. Der binne guon leden dy’t harren kontribúsje oer 2021 pas yn 2022 
oermakke hawwe. Dat bart eins elts jier wol, dat se nei 31 desimber betelje. 
Der binne noch 11 adverteerders; it ledetal giet stadich-oan efterút. 
Fierders binne der gjin fragen oer de eksploitaasjerekken 

8.2.2. balâns 2022 
Der binne gjin fragen oer de balâns. 



 
 

 

8.3. fan de boekeferkeap 
Froukje de Wilde seit dat der 3 keer in boeketafel west hat. Se hat yn 2022 3 cd’s 
ferkocht. Der wurde noch hieltyd âlde boeken oanlevere. 
Op de kritemiddei mei Bennie Huisman, hat Froukje ek wat boeken fan him ferkocht. En 
ek 6 bûsboekjes, mar dêr wurdt neat op fertsjinne. 

8.4. fan it kritemeilibjen 
Hennie Wiersma jout ynsjoch yn it wol en wee fan it kritemeilibjen. By in ferstjerren wurdt 
net sa faak mear in blomstik jûn, mar wurdt in kaart ferstjoerd. Hennie freget oft de 
minsken it trochjaan wolle oan it kritemeilibjen as der wat spilet by de leden. ‘As wy it net 
witte, kinne wy ek net reagearje’, neffens Hennie. En sa is it. 

8.5. fan de kaskommisje 
De kaskommisje, hr. Kingma en hr. Nieuwland, hat de boeken neisjoen. Johan 
Nieuwland seit dat alles dik yn oarder wie. De boekhâlding wurdt presys en helder 
byhâlden en ‘lêst maklik’. De kaskommisje stelt de gearkomste út en ûntlêstigje it 
bestjoer foar it fierde bewâld oer 2022. De gearkomste nimt dit oer. 
 

9. Konsept begrutting 2023 en 2024 
Henk de Boer jout taljochting. De begrutting giet oer 2 jier, want mei 2023 binne wy al úteinset.  
Der wurdt praat oer oranjekoeke by de kofje, wol of net ferheegjen van yntree-jild, lytsere 
stikjes oranjekoeke of gewoane koeke. It docht bliken dat de gearkomste in yntree-priis fan € 
17,50 of faaks € 20,- gjin probleem fynt, mar faaks tinke net alle leden hjir sa oer. 
De gearkomste fynt it in goede begrutting en stelt him fêst. 
It bestjoer sil him oer de opmerkings bûgje en mei in útstel komme. 
 

10. Beneaming nij lid kaskommisje 
Hr. Kingma is ôftredend. Hy wurdt betanke foar syn wurk. Reservelid Lammert Toering wurdt 
no kaskommisjelid neist Johan Nieuwland.  As reserve biedt Gerard Beldman him oan. Dêrmei 
is de kommisje wer kompleet. 
 

11. Bestjoersferkiezing 
11.1. Ponghâlder 

It bestjoer is noch dwaande om in nije ponghâlder te finen. 
11.2. 2e foarsitter Bero Postma moast om reden fan sûnens syn sit yn it bestjoer opjaan. It 

giet noch hieltyd efterút mei Bero. Fan him wurdt ôfskie nommen as bestjoerslid. Foar 
syn frou Akke is der in bosk blommen. Oare saken hoege net.  
Fanút de gearkomste is der net ien dy’t yn it bestjoer wol of kin. 
De foarsitter seit dat it bestjoer op dizze wize wol lytser wurdt en faaks net alles mear 
neikomme kin. 

11.3. Oftredend is ek Henk de Boer as foarsitter. Hy hat 12 jier foarsitter west, wylst de 
statuten oanjouwe dat 8 jier it maksimum is. De gearkomste fynt nettsjinsteane dat dat 
hy noch wol in termyn trochgean kin. Henk sels hat der gjin muoite mei. De gearkomste 
stimt mei applaus yn mei syn herbeneaming. 
 

12. Earje en wurdearje 
Der wurde dit kear gjin spjildsjes útjûn. 
 

13. Wurklist 2023 - 2024 
De konsept wurklist hat yn de Pinne stien. De datum fan 29 oktober is ferkeard; moat 28 
oktober wêze, mar dat is noch net wis, want it is dreech om in seal te krijen. It bestjoer is noch 
dwaande mei it oplossen hjirfan. 
Sa gau as der mear nijs is, komt dy ynformaasje ek nei de leden ta. 
Op 16 septimber fiert it Frysk Boun om Utens it 100-jierrich bestean yn Swol. Op de fraach oft 
dy seal mei de bus berikber is, komt in posityf antwurd. 
It bestjoer sjocht gjin kâns om in eigen bus ride te litten.  
Opjaan foar dit barren kin noch oantemei 14 juny by de skriuwer. 
 



 
 

 

14. Omfreegjen. 
José Bonder freget hoe lang Fier fan Hûs bestiet? Oprjochte op 1 desimber 1909. 
Atsje Roorda freget oft de jiergearkomste tenei op sneontemiddei hâlden wurde kin. It bestjoer 
sil dit besjen. 
Hennie Wiersma seit dat guon leden de Pinne en de kritebrief net krije. Johan Nieuwland sil 
him hjiroer bûgje en in oplossing fine. 
Atsje Roorda freget oft tenei de aktiviteiten fan it Frysk Boun om Utens apart yn de 
nijsfoarsjenning komme kinne. No steane se tusken de aktiviteiten fan Fier fan Hûs en dat jout 
betizing. It foarstel wurdt oernommen. 
 

15. Sluten 
De foarsitter seit tank oan de oanwêzigen foar kommen en ynbring en slút de gearkomste.  
Skriuwer en Frysist Hein Jaap Hilarides praat dêrnei oer syn boeken en sjongt ek in pypfol. 

 
 
 
April 2023 
Gerrit Stegenga 
 
 
 
 

 
 
Op 22 maaie wienen ús earelid Theun Ruim en syn sydsulver Wies Ruim-Hiemstra 65 jier troud. 
Se fierden dit heuchlik feit by Pijnappel yn Klarenbeek. 
Ut namme fan Fier fan Hûs hawwe inkelde bestjoersleden de lokwinsken fan de krite oerbrocht. 
 



 

 

Op sneontemiddei 28 oktober sil foar us sjonge it Jankfoddenkoor Tûzen 

Triennen uit Britsum.  

Tûzen Triennen is ferneamd om har unike teksten. In tal fodden skriuwt dy op bekende 
melodyen. Somtiden brûke wy itselde tema as by it orizjineel. Mar meastal jouwe wy der in 
eigen draai oan, mei in ûnderwerp dat better past by it libben en de leafde fan froulju. 

We brûke âlde, mar ek nije ferskes. Mei ús selsskreaune Fryske teksten, trochspekt mei in 

soad humor en selsspot, sjonge wy oer saken wêr’t wy froulju mei te krijen ha en dat is in 

lange list! Mei ús akts op en foar it poadium, bekinde melodyen en ynteraktive presintaasje 

witte wy de seal altyd te boeien en te reitsjen! 

Al jierren sjonge wy ferkses fan ferskate sjenres. De jankfodden binne fansels bleaun, mar 

wy sjonge no meast wat oare ferskes, fan blues en pop oant swingend. Mei help fan de 

meneuvelkommisje is ús útstrieling tige beweechlik en spannend. 

De froulju yn’t swart mei boa‘s binne in begrip wurden yn Fryslân! Dat wy hieltiid mear 

bekend wurde merke we oan it tal oanfragen foar optredens en de belangstelling fan de 

media. We trede op by Omrop Fryslân, steane yn de Friesland Post en de regionale kranten 

en pleatslike krantsjes. Mei foto fansels 

 

Wij begjinne om 14.00 oere, de doarren binne iepen om 13.30 oere. Yntree 

kriteleden € 17,50, net leden € 20,00. 



 

 

 

 

 

 
 



SKOALLE         Lutske Stienstra 
 
Jim witte wol: op’e aprilskoalle wie it sa: in bern dat foar ien maaie seis jier waard, mocht nei 
skoalle, as leaver: moest derhinne. Ik wie fiif jier doe’t ús mem mij op 1 april nei de Openbare 
Lagere School te Hallum brocht.  
     Ik hie noch noait in skoalle fan binnen sjoen fansels. De memmen stienen yn de doar fan 
it lokaal mei de juffrou te praten. Doe rôp ik: “Ik moat nei’t húske!” De froulje begûnen 
allegear lûd te laitsjen. En dat wie it begjin. 
    De memmen setten ôf. Doe begûn myn stúdzje. Juffer Rignalda gie foar de leesplank 
stean, wysde oan en dêr gie it hinne. De klas brulde: AAP-NOOT-MIES-WIM-ZUS-JET ensf. 
Ik koe net meidwaan, alles wie nij foar mij.  
    Evensagoed, letter foar letter waard behannele en ik learde lêzen. Wij hienen lêsboekjes. 
Dêr kamen Wim en Jet yn foar mar ek twa nije sterren: Ot en Sien. 
        

 
 
     Lêzen wie net altyd like fijn. Want at it boek út wie, moest it wer. Oare boekjes wienen der 
net. Skriften al likemin. Sommen moesten op in laai makke wurde, om te skriuwen hienen wij 
in griffel. Wij hienen gjin etui mar in griffeldoas.  
     De skoalle hie fjouwer lokalen. Klas ien mei de helt fan de twadde yn it earste lokaal. Yn it 
twadde lokaal siet juffer De Jong. Sij wie in pakesizzer fan Waling Dykstra, as it even koe gie 
it yn it frysk. Ferskes bijgelyks. Fan har ha ik de earste aardrykskundeles hân: in plattegrûn 
fan Hallum. 
Yn it tredde lokaal siet meester Koopmans. Hij spile fioel. Bij hem yn de fyfde klas stie der 
wat freesliks op it programma: de breuken. En ik wit noch, dat hij de Gevangenenpoort op it 
boerd tekene. De Tachtigjarige Oorlog kamen wij in soad fan te witten. 
It lêste lokaal wie it domein fan meester Bekius. Neffens mij koe hij alles. Hij liet ús sjonge op 
twa stimmen: “Ere zij God” etc, canons, liet ús in toanielstik opfiere, fertelde wat de twadde 
keamer wie, en die, behannele it spoarboekje. En ús alle skoalfakken leare fansels. Dat koe 
yn in tiid dat onderwijsvernieuwing noch net bestie. 
Dy’t nei de HBS woe joech hij nei skoaltiid les. Út it rekkenboek fan Bouman en Van der Zalm 
mei stelsommen en it taalboek dat gie oer it voornaamwoordelijk bijwoord. Meester frege in 
gûne foar elke les. Dat wie ferstannich. Want in kollega krige fan de bûterdirekteur in tsyske 
út it fabryk as dank en fan dokter in slúfke (se doarden it hast net iepen te meitsjen) mei fiif 
gûne. Dy hun bern hoechden dus net nei de brugskoalle yn Ljouwert, it skeelde in jier. Dy yn 
Hallum ek net. 
Dêr’t se it optheden oer ha, dat de bern net gelyk behannele wurde, dêr wie yn Hallum gjin 
sprake fan. Meester Bekius joech fergees les oan it knapste bern út’e klas, omdat har âlden 
it net betelje koenen. 
Op it ein fan de skoaltiid yn Hallum kaam it talittingseksamen. Ik bin der trochkommen, al hie 
ik in oardel foar it siferjen.  
Myn talint foar siferjen makket, dat ik mij net meld om ponghâlder fan Fier Fan Hûs te 
wurden. 
 

 
Ot en Sien wienen in kear achter it  
draaioargel oanrûn en rekken it paad kwyt. In 
man woe hun helpe om wer thús te kommen 
en woe hun namme witte. Hij frege Ot hoe’t er 
hiet. Ot sei fan Ot. De man sei en hoe meer? 
Ot sei: Otje.  
De teksten wienen fan Lighart en  
Scheepstra,dit skitterende plaatsje  
is fan Jetses.  

 



Poesie album ferske       Lutske Stienstra 
 

Dit ferske stiet yn myn poesie album: 
 

Wêz jimmer wol to moed, 
Troch foarspoed net forbline, 

En wol oer leed en noed 
Net al to bjuster grine. 

Mar fleurich, gol en goed 
Dyn wille yn woldwaen fine, 

Den scilsto by tsjinspoed 
Net sûnder treast forkwine. 

 
Juffer de Jong 

Hâllum 4 Febr. 1948 
 
 
 

Frysk Boun om Utens 100 jier én Keninklyk    Gerrit Stegenga 
 
Sneon 16 septimber wienen rom 230 Friezen út it hiele lân yn Swol, yn sealesintrum SIO, om 
it 100-jierrich bestean fan It Frysk Boun om Utens te fieren. Eltsenien kriege by it ynrinnen in 
slúfke mei ferskate muntsjes en in tagongsbewiis, én in aardich programmaboekje; yn dat 
boekje is û.o. fan eltse krite in koart stikje opnaam oer de skiednis fan die krite. 
De foarsitter fan It Boun,  de hear Jan Bijkerk, joech yn syn ynlieding in oersicht fan de 
skiednis fan It Boun. Wienen der yn de begjinjierren mear as 200 kriten yn Nederlân, dat 
oantal is weromrûn nei 12 hjoed-de-dei. Sa giet it ek mei it tal leden fan de ferskate kriten; it 
rint tebek. 
 
Oan it wurd kaam dêrnei de Kommissaris fan de Kening, de hear Arno Brok. Hy hie in 
ferrassing; hy einige syn taspraak mei: “it hat de Kening behage om It Frysk Boun om Utens 
it predikaat keninklyk te ferlienen. Fan herte lokwinske”.  Dizze meidieling wurde mei in grut 
gejuich yn de seal ûntfongen. It predikaat wie in moaie oarkonde, dy’t de hiele fierdere dei yn 

de hal fan it sealesintrum hongen hat. It is faak op ‘e foto setten    . 

Fansels waard op dit feit in heildronk útbrocht. Dêrnei wie der in optreden fan Grytsje Kingma 
en Rob du Jardin, mei ferskate ferskes én in spesjaal foar dizze gelegenheid makke 
‘jubileumlied’. 
De foarsitter fan de Koninklijke Vereniging De Friesche Elf Steden, de hear Wiebe Wieling 
hâlde in taspraak dêr’t hy yngong op it gefoel om Frysk en in Fries te wêzen. Tige nijsgjirrich. 
Nei de lunsj wie der in optreden fan in spesjaal foar dizze gelegenheid foarme Bounskoar 
(besteande út leden fan de sjongkoaren fan de krites Lelystêd, Swol, Boadegraven en 
Twinte). Dat optreden waard folge troch de bekende trûbadoer Gurbe Douwstra. 
Nei it skoft kaam de kabaretgroep Hymphamp op it toaniel, mei in jubileumprogramma. Dat 
soarge foar de nedige hilariteit. 
Oan ‘e ein fan de dei koene genoaten wurde fan in poerbêst waarm en kâld buffet. By it nei 
hûs gean, waard in kreas boekje meijûn, skreaun troch in âld-foarsitter fan It Boun, de hear 
Hâns Dijk. It hat de titel “It djippe wêzen fan de Friezen om utens” en it is yllustrjearre mei in 
soad foto’s. Tige it besjen wurdich.  
Dêrnei gong eltsenien wer op hûs oan, nei in tige gesellige en seker slagge jubileumfiering.  
   
   



 

 

 

 



Nijs fan de boeketafel.       Froukje de Wilde 
 

Hûs Fan Stilte 
 

Lit ús in hûs fan stilte bouwe, 
mei muorren fan leafde 

en in dak fan frede, 
mei keamers fol blydskip 

en in tûn, 
in tûn 

mei wat ljocht 
en wat skaad, 

mei wat sjongende fûgels 
en in slûgjende kat op it paad. 

 
Lit ús in hûs fan leafde bouwe, 

mei muorren fan begryp 
en in dak fan fertrouwen 
en in hiem om te sintsjen 

en keamers, 
keamers 

om yn te ferdwinen, 
elkoarren te sykjen, 
elkoarren te finen. 

 
Lit ús in hûs fan stilte bouwe. (Tjits Pearstra 1914-2014) 

  

Bûsboekje   
                       
De tiid giet mar troch en is suver net by te hâlden. Sjoch dochs, jo kinne it nije bûsboekje fan 
2024 al bestelle op ús kritemiddei. De priis is € 8,75  
     Dizze kear is it tema: 
                                           ”Sterke Ferhalen” 
                                    Safolle minsken safolle ferhalen    
  Op de omkaft fan it bûsboekje stiet in leagenbankje.  
   By ús op it doarp wie dat it swetsbankje. 
 
In pear nijsgjirricheheden stean yn it boekje.  
1- in fraachpetear mei Jan Arendz en Marijke Geertsma oer “Sterke Staaltjes” (faak binne dat 
ek sterke ferhalen!) 
2- de redaksje freget oan de brûkers om harren ferhalen oer de bûsboekjes te dielen. 
Miskien kinne sy dizze ferhalen brûke foar de útjefte fan it 50ste bûsboekje yn 2025. 
                           

                                     



 
By boekwinkel fan Afûk yn Ljouwert binne ek jierdeikalinders te keap foar de priis fan  
€ 9,95 - € 9,99. It skriuwwurk is yn it Nederlânsk mar de yllustraasjes binne fan Fryske 
keunstners lykas Dinie Boogaart, Doet Boersma, Jan Kooistra, Gosse Koopmans.  
                                       Prachtig om kadoo te jaan!      

                                     
   

Ynformatie oer in ny boek  
                 “De schilders fan it Fryske lân” 
De keunstners hawwe it Fryske boerelibben en it plattelân troch de tiid hinne op doek en 
papier útbylde. De wurken litte in grut ferskaat oan technieken en fariaasjes sjen, fan 
figuratyf, fynskilderwurk, abstrakt ensfh. It gemienskiplike is de leafde foar de omjouwing, de 
bisten en gebouwen. Der is neist de Fryske ek in Nederlandske útjefte. De 150 skilderingen 
binne makke troch sa’n 150 keunstners ferskate binne berne yn Fryslân. 
In moai boek ek om kadoo te jaan. 
It is in W.books mei in steviche omkaft -Friestalig- mar ek yn it Nederlânsk te keap foar  
€ 24,95 by dyn boekferkeaper.  
Gearstelling troch Henk Dijkstra. Hy wie directeur fan it Fries Landbouwmuseum yn Louwert. 
 

           
 
Wiles ik dit skreau is it suterich waar en it liket of de simmer al op syn ein rint. Ien foardiel: de 
natuer stiet der tige moai by; we hawwe it túntsje fol blommen. 
                                                                                             
 

 



                                     

 

Op ús boeketafel hawwe wy faak boeken fan Aggie van der Meer hân. Sy hat mear dan 10 
romans en noch in hânfol poëzybondels skreaun en krige yn 2019 foar har folsleine wurk de 
Gysbert Japicxpriis.  
  
Aggie van der Meer is op 12 augustus Stoarn; sy is 95 jier wurden. 
Ik wol noch in fragmint út de bondel Útsicht fan Aggie van der Meer en Hoite Pruiksma  
oernimme.  
                                              “Wachtsje” 
     Wat jo fiele 
     De treastende triennen 
     Fertelle it ferhaal fan de dea 
     Stille tsjûge 
     Stille tsjûge 
 
     Altyd wer 
     Altyd wer 
 



 

 

 

 

 

 

 

Teaterstik oer it Woudagemaal 
 
 Oant 1920 ta waarden Fryslân en de Friezen alle winters teistere troch it wetter. Bij de râne 
fan de Súdersé op in fergetten stikje lân, tusken De Lemmer en Takosyl, kaem in steatlik 
gebou mei in masterlik stik technyk. No rom 100  jier fierder wurdt dit gebou noch altyd brûkt 
as it noadich is bij heech wetter. De trochsnee Fries wit meast net dat men de droege fuotten 
noch altyd mei te tankjen hat oan it Ir. D. E. Woudagemaal. 
   It hûndertjierrich jubileum is oanlieding ta in teaterstik. Dêrom skreau Wetterskip Fryslân, 
eigner fan it gemaal, in opdracht út. Floed fan teatermakker Theo Smedes fan de Noorder 
Smederij krige opdracht in stik te meitsjen. It teaterspektakel sil heve fan 22 septimber oant 
en mei 7 oktober bij it Ir. D.F. Woudagemaal op’e Lemmer.    www.woudagemaal.nl 

 

 

Musical De Tocht 
 
Yn in nijbou teater yn Ljouwert wurdt de musical De Tocht opfierd. It teater hat in iisflier fan 
2.000m2 dy’t 360 graden draaie kin. Yn dat teater is plak foar 1.460 minsken. De musical is 
te sjen fan 15 septimber oant en mei 31 jannewaris 2024.   
   De tocht nimt jin mei yn it yndrukwekkende ferhaal fan fiif eardere reedridersfreonen dy’t 
inoar yn’e rin fan ‘e tiid út it each ferlern hienen. Yn hun jonge jierren hienen se inoar tasein: 
As de Tocht noch in kear komt, dan ride wij him meiinoar út. Belofte makket skuld. Seker 
omdat ien fan de freonen in geheim by him draacht. Dêrom giet it net allinne om it heljen fan 
it krúske. De tocht fertelt in ferhaal fan lijen, passie, ferieniging en it meitsjen fan keuzes. Mei 
ymposante mezyk, pakkende songteksten en it prachtichmoaie dekor fan de Fryske alve 
stêden.     www.detocht.nl 
 



Kontakt  persoanen 

 

Dhr J. Nieuwland 2e Johannesstraat 19, 7331 CE  Apeldoorn,  

 055-5332130  

Dhr. S.P. Hofstra  Prins Mauritslaan 7, 7316 EL Apeldoorn         

06-49101989. 

Dhr. L. van der Meulen De Parkelaar 11, 7339 JC Ugchelen,  

 055-5341500 

Mefr. S. Stegenga – Schilstra Texandrilaan 49, 7312 HP Apeldoorn 

 055-3556700 

Dhr. L. Toering Wim Helderlaan 13, 7334 CR  Apeldoorn,  

 055 5338734 

Dhr. J.W. Kooistra Pachtersveld 111, 7327 CS  Apeldoorn,   

 055-5421259  

Mefr. A. de Boer – Holwerda Lindelaan 22 , 7391 JZ Twello,  

 0571-273036 

Mefr. F. de Wilde - Witteveen Rentmeesterhof 7, 6961 DB Eerbeek,  

 0313-654859 

Dhr. G. Beldman Het Have 12, 7232 DT Warnsveld, 

 0575-525504 

Mefr. A. Roorda – Kooistra Jacob Meijlinkstraat 18, 7425 SM  Deventer,  

 0570-591174 

